
nunarsuaq tamakkerlugu 

Piniarneq

Arfanniarneq puisinillu piniarneq nunani avannarpasissuni suli ileqqorineqarput 
miluumasut imarmiut ungasigatillu amerlaqimmata taamaattumillu avatangiisini
pissamaatit allat annikiffianni pissamaatiginissaat pissusissamisoorluni. 
Uumasut taakku pissamaatitut erlinnangaartut nerisassaqartitsillutillu 
aningaasarsiortitsisartut sumiiffinnilu pissamaatit imaaniinngitsut 
suliffissattaarlu ikiffianni suliffissanik pilersitsisarput. Miluumasunik imarmiunik 
piniarneq piujuartitsineq aallaavigalugu piniartoqartartillugu arfeqassutsimut 
puiseqassutsimullu aarlerinaatinngornavianngilaq. Nunani NAMMCO-mut 
ilaasortaasuni piniarneq pillugu sukannersunik malittarisassiaqarpoq, nunanili 
ilaasortaasuni ilaasortaanngitsunilu suli akerleriissutaasarpoq.

Oqallinneq: Piniarneq inuit miluumasunut imarmiunut sunniutaasa 
malunnarneqarpaartarigunarpaat, sunniutilli allat piujuartitsinissamut atatillugu suli 
akornutaanerusinnaapput. Sunniutaasinnaasut taakku illit suusoraagit?

Read more about hunting on the NAMMCO website:

Piniarneq

• Ukiut 8.000-it matuma siornali miluumasunik imarmiunik 
piniartoqartarpoq  [1]

• Miluumasut imarmiut artii amerlanersaat oqaluttuarisaanerup 
ingerlanerani piffissap ilaani piniagaasarsimapput, ilarpassuilu 
ullumikkut suli piniagaapput. Sumiiffinni NAMMCO-p 
aaqqissuussaqarfiini  artit 19-it piniagaapput.

• Arfanniarnermit puisinniarnermillu nioqqutissiarineqartartut 
pingaarnerpaat ullumikkut tassaapput taakkua neqaat orsuilu
inunnut nerisassaasut puisillu amii.

• Nunani NAMMCO-mut ilaasortaasuni miluumasunik imarmiunik nuna 
tamakkerlugu malittarisassianut atuuttunut naapertuuttumik 
piniartoqarsinnaavoq. Piniarneq nakkutilliivigeqqissaarneqarpoq 
pisanillu nalunaarutiginnilluartoqartarluni piniarnermut 
aqutsisoqarfinni naatsorsuutinut ilanngunneqarsinnaaniassammata.

• Uumasut qanoq amerlatigisut unioqqutitsilluni piniagaasarnersut 
nalunarpoq piniakkat nalunaarutigineqarneq ajormata 
taamaattumillu aqutsisoqarfinni naatsorsuutinut ilanngunneqarneq 
ajorlutik

Qangaanerusoq imminut pilersorniarluni sinerissami 
arfanniartarneq puisinniartarnerlu 
nungusaataannginnerungaatsiartumik ingerlanneqartarput, 
piniarnerit taamanikkut annertunngimmata imartanullu 
ikittuinnarnut sunniuteqartarmata. Pissutsit allanngorput 
1000-ikkunni iluanaarniutigalugu arfanniarlunilu
puisinniartoqartalermat. 1600-kkunni aaqqissuussaasunik 
arfanniutinik umiarsuaqarpoq, 1860-ikkunnilu teknologiit nutaat 
atuutilerneratigut tunisassiassanik arfanniartoqartalerpoq. 
Tamatuma kinguneranik artit ilaat nungungajapput allallu 
ikileriarujussuarlutik. 1800-kkut 1900-kkullu naalerneranni 
tunisassiassanik arfanniartarnerit puisinniartarnerillu 
aaqqissugaalluanngitsumik piniarnerup uumasunut qanoq 
ajoqutaasinnaatigineranut takussutissaapput.

Ullumikkut piniarneq ukiut hundredellit matuma siorna tunisassiassanik arfanniartarnernit
puisinniartarnernillu arlalippassuartigut allaanerujussuuvoq. Piniarnermik akisussaassuseqartumik 
aqutsinermut ilaapput nungusaataanngitsumik periaaseqarneq sunniuteqarluarnerpaanillu 
uumasunik toqutseriaaseqarneq. Akisussaassuseqartumik aqutsinermut ilaapputtaaq pissamaatinik
atuinermut malittarisassiorneq malittarisassallu malinneqarnerannik qulakkeerineq. Nunat 
NAMMCO-mut ilaasortaasut uumasoqatigiiaat suut piniarneqaqqusaanerat, qanoq amerlatigisut 
piniarneqaqqusaanerat aamma qaqugukkut qanorlu piniarneqaqqusaanerat pillugit erseqqissunik 
malittarisassiaqarput. Nunat taakku tamarmik immikkut taakkuninnga nakkutilleeriaaseqarput. 
Aamma NAMMCO-p nakkutilliinermut aalajangersagaa naapertorlugu piniarnerni inassutit 
malinneqarnerannik nakkutilliisoqartartussaavoq nuna tamakkerlugu misissuinernik aamma 
ingerlatsisartussanik.

